
Cyflwyniad 
Gwyddom fod carbon deuocsid ac allyriadau nwyon tŷ gwydr eraill yn arwain at newid hinsawdd ac amodau 
tywydd mwy eithafol. Tra bod rhai allyriadau carbon deuocsid yn gallu deillio o achosion naturiol, mae llawer 
ohonynt yn deillio o weithgarwch dynol, megis llosgi tanwydd ffosil. Y bobl yng ngwledydd tlotaf y byd yw’r rhai 
sy’n wynebu effaith fwyaf y newid yn yr hinsawdd a’r tywydd mwy anwadal. Mae’r newid yn yr hinsawdd, 
llygredd ac allyriadau yn effeithio ar fyd natur a bywyd gwyllt hefyd. 

Pennodd llywodraeth y Deyrnas Unedig darged o ostwng allyriadau 1990 77% erbyn 2035, a’i nod yw cyflawni 
carbon sero net erbyn 2050. Mae’r rhan fwyaf o enwadau wedi pennu dyddiadau mwy uchelgeisiol ar gyfer 
cyflawni allyriadau carbon sero net a’r maes hwnnw sy’n cael sylw yn y categori hwn o’r arolwg - lleihau 
allyriadau carbon a sefydlu polisïau i gyflawni hynny. Mae cofnodi data yn rhan bwysig o’r broses o bennu 
targedau a monitro cynnydd ac o ganlyniad mae’r adran hon yn eich annog i roi cynlluniau ar waith i gyflawni 
hynny. 

Er bod sawl elfen o’r categori hwn yn digwydd o bosib ‘yn y cefndir’, cofiwch annog y gynulleidfa i gymryd rhan 
– boed trwy dasgau syml fel cofio diffodd goleuadau neu drwy roi gwybodaeth iddynt am y prosesau gwastraff 
ac ailgylchu sydd gan yr eglwys. Yn achos prosiectau mwy, megis gosod paneli solar (PVs), bydd angen bod yr 
eglwys gyfan yn deall y rhesymeg y tu ôl i hynny er mwyn gallu cyfrannu. 

Mae dogfen Eglwys Loegr, A practical path to net zero carbon for our churches, yn cynnig fframwaith 
defnyddiol sy’n berthnasol i eglwysi o bob enwad. Y fframwaith hwnnw a ddefnyddir yn y categori hwn er bod 
canllawiau gan enwadau eraill – gweler yr adnoddau isod. 

Mae nifer o’r camau a amlinellir yn y categori hwn yn ymwneud â chadw adeiladau mewn cyflwr da yn yr 
hirdymor, wrth iddynt wynebu hinsawdd sy’n newid a thywydd mwy eithafol, ac wrth i ninnau geisio eu cynnal 
fel mannau croesawus, er gogoniant Duw. 

 

 

 

 

https://www.churchofengland.org/sites/default/files/2021-01/PP2NZC_SelfGuidedChecklist_print_version.pdf


Mae tri llwybr trwy’r arolwg hwn: 
Llwybr 1 – ar gyfer eglwysi cadeiriol ac eglwysi sy’n cael eu defnyddio’n rheolaidd (o leiaf bob wythnos) ac 
sydd â chyflenwadau ynni a dŵr. 

Llwybr 2 – ar gyfer eglwysi bach a ddefnyddir yn achlysurol, gan gynnwys rhai sydd heb gyflenwadau ynni na 
dŵr. 

Llwybr 3 – ar gyfer eglwysi sydd heb eu hadeilad eu hunain (e.e. rhai sy’n cwrdd mewn safle ar rent, neu yn yr 
awyr agored). 
 

Pa lwybr dylen ni ddewis? 
Mae 3 llwybr trwy’r categori ‘Adeiladau ac Ynni’ yn yr arolwg. Ar ôl pwyso a mesur, dewiswch y llwybr sy’n 
gweddu orau i’ch sefyllfa chi. 

Wrth ystyried pa lwybr i’w ddewis, cofiwch gynnwys pob adeilad rydych chi’n berchen arno, yn ei reoli neu’n ei 
ddefnyddio. Os bydd gennych fwy nag un adeilad, yna bydd angen i chi ddangos bod gennych sefyllfa 
‘gyfunol’. Er enghraifft, os oes gennych eglwys heb ffenestri gwydr dwbl a neuadd lle mae pob ffenestr yn wydr 
dwbl, atebwch ‘yn rhannol’ i’r cwestiwn am wydr dwbl. 

O ran eglwysi mawr ac eglwysi cadeiriol, efallai y bydd ein taflen Gwybodaeth bellach ar gyfer eglwysi mawr 
iawn yn ddefnyddiol. 
 

Terminoleg 
Er cysondeb, mae’r arolwg yn cyfeirio at bryder a gofal am y Ddaear mewn dwy brif ffordd. Mae’r cyfeiriad at ‘y 
cread’ a ‘gofal am y cread’ yn arwydd o’n cyd-ddibyniaeth ar y cartref cyffredin a roddwyd i ni gan Dduw a’n 
cyfrifoldeb drosto. Mae cyfeiriadau at argyfyngau’r hinsawdd a byd natur yn dangos ein cydnabyddiaeth bod 
angen gweithredu ar frys. Yn ogystal, defnyddir y term ‘materion amgylcheddol’ i gyfeirio at y sbectrwm eang o 
broblemau sy’n ein hwynebu yn lleol ac yn fyd-eang. 

Ymrwymiad a chysylltiad â’r Polisi Amgylcheddol 
Ar ddechrau pob categori, mae arolwg Eco Church yn gofyn i’ch eglwys gydnabod argyfyngau’r hinsawdd a 
byd natur a dangos ymrwymiad i weithredu. Gall gweledigaeth neu ddatganiad cenhadaeth fod yn lle gwych i 
gydnabod ein rôl, fel Cristnogion, i ofalu am y Ddaear a’i gwarchod. Mae Polisi Amgylcheddol yn ffordd wych 
i’ch eglwys gyflwyno’r gydnabyddiaeth hon a sôn am eich ymrwymiadau.  

Pan fyddwch wedi dewis eich llwybr, mae’r cwestiwn nesaf yn y categori Adeiladau ac Ynni yn gofyn i chi 
gadarnhau ‘Mae ein heglwys wedi cydnabod argyfyngau’r hinsawdd a byd natur a’r anghyfiawnder sylfaenol 
maen nhw’n ei gynrychioli. Rydyn ni wedi ymrwymo i leihau ein hôl troed carbon o flwyddyn i flwyddyn, yn unol 
ag ymrwymiad ein henwad i sero net (lle bo hynny’n briodol).’ 

Edrychwch ar ein taflen wybodaeth gyfatebol am Greu Polisi Amgylcheddol a Chynllun Gweithredu Sero 
Net, a’r polisïau enghreifftiol y gallwch eu haddasu ar gyfer eich eglwys. Bydd angen copïo’r testun a’i ludo i 
mewn i ddogfen wag newydd er mwyn gallu golygu ac ychwanegu cynnwys.  

Mae yna bolisi amgylcheddol syml a Pholisi Amgylcheddol a Chynllun Gweithredu Sero Net manylach sy’n 
enghreifftiau y gallwch eu haddasu. Cewch hyd i’r dogfennau hyn hefyd yn y categori Adeiladau ac Ynni.  

Er nad yw arolwg Eco Church yn cyfeirio’n benodol at Bolisi Amgylcheddol, mae’n ffordd o dynnu polisïau a 
gweithdrefnau’r eglwys ynghyd mewn un ddogfen. 

Mae Polisi Amgylcheddol yn amlinellu ymrwymiad eich eglwys i ofalu am yr amgylchedd ac mae’n cynnig 
fframwaith ar gyfer pennu amcanion a thargedau i wella’ch perfformiad amgylcheddol. Dylai’r polisi hwn 
ymwneud â phob maes sy’n berthnasol i fywyd yr eglwys ac felly bydd wedi’i deilwra ar gyfer adeilad, 
gweithgareddau a lleoliad yr eglwys unigol. 

Themâu yn y maes Adeiladau ac Ynni 
Mae’r cwestiynau’n dechrau trwy ofyn i eglwysi ystyried mesur eu hallyriadau carbon a phennu targedau i wella 
eu heffeithlonrwydd carbon. Mae cwestiynau pellach yn holi am fanylion y camau a gymerwyd i ddefnyddio llai 
o ynni (e.e. newid i oleuadau LED, inswleiddio ac atal drafftiau), defnyddio cyflenwr ynni gwyrdd neu gynhyrchu 
ynni trwy baneli solar, er enghraifft. Yn olaf, mae cwestiynau am y polisïau a’r gweithdrefnau sy’n llywio’ch 
camau gweithredu.  

Mae’r categori hwn yn cwmpasu’r themâu canlynol: 

Thema 1: Mesur carbon  

● Ôl troed carbon  

● Cynllun Gweithredu Carbon Sero Net  

● Hyrwyddwr neu dîm eco a’u sgiliau 

Themâu 2a a b: Yr adeilad 

● Cynnal a chadw’r adeilad 

● Gwydr dwbl/eilaidd 

● Inswleiddio 

● Cynllun gwydnwch hinsawdd 

● Goleuadau 

● Cyflenwad ynni 

● Cynhyrchu ynni 

● Dŵr 

Thema 2c: Pobl a pholisïau 

● Gweithrediad yr adeilad 

● Gwydnwch hinsawdd a defnyddio’r adeilad 

● Caffael 

● Gwastraff 

● Gosodiadau 

● Gwrthbwyso 

 

Sylwadau ychwanegol 
Ar ddiwedd pob categori o’r arolwg, mae cyfle i chi roi sylwadau ychwanegol. Defnyddiwch hwn i ymhelaethu 
ar unrhyw atebion a sôn am unrhyw beth arall sy’n gysylltiedig â’r categori hwn. 

Beth yw ôl troed carbon? 
Mae swm yr allyriadau carbon a gynhyrchwch, fel eglwys neu fel unigolyn, yn cael ei alw’n ‘ôl troed’ carbon. 
Mae angen i chi ddeall eich ôl troed carbon er mwyn gosod targedau i symud tuag at sero net.  

Mae rhai enwadau’n gofyn i eglwysi fesur a chyflwyno allyriadau carbon yn flynyddol (e.e. trwy Offeryn Ôl 
Troed Ynni Eglwys Loegr). Os nad yw hynny’n berthnasol i chi,  argymhellir eich bod yn defnyddio offeryn 
carbon 360° Climate Stewards bob blwyddyn. Bydd hyn yn rhoi mesuriad sylfaenol pwysig i chi y tro cyntaf y 
defnyddiwch ef, gyda chanlyniadau blynyddol i’ch galluogi i lunio cymariaethau a gweld cynnydd eich gwaith 
lleihau carbon.  

Sylwch y byddwn yn gofyn am gael gweld eich adroddiad ôl troed carbon 360° pan fyddwch yn cyflwyno cais 
am wobr aur Eco Church. Fe’ch anogir i gynnwys pob elfen o’r offeryn a phennu targedau cysylltiedig. 

Fel eglwys, bydd angen i chi ddewis eich ‘cwmpas’ ar gyfer mesur carbon. Hyd yn oed os nad oes gennych 
adeilad, cofiwch y bydd eich gweithgareddau fel cymuned eglwys yn dal i greu ôl troed carbon.  

Beth yw ystyr ‘cwmpas’? 
Cwmpas 1: Mae hyn yn cyfeirio at yr holl allyriadau uniongyrchol o ffynonellau sy’n eiddo i chi neu o dan eich 
rheolaeth uniongyrchol (h.y. y tanwydd a losgir ar y safle, megis nwy, yn ogystal â cherbydau sy’n eiddo i’r 
eglwys).  

Cwmpas 2: Mae hyn yn cyfeirio at yr holl allyriadau anuniongyrchol yn sgîl cynhyrchu’r ynni rydych chi’n ei 
brynu. (h.y.  y trydan mae’r eglwys yn ei brynu). 

Cwmpas 3: Mae hyn yn cyfeirio at yr holl allyriadau anuniongyrchol eraill sy’n digwydd wrth gynhyrchu a 
chludo nwyddau a gwasanaethau, gan gynnwys y gadwyn gyflenwi lawn.  

 

 

 

 

Beth yw tariff gwyrdd? 
Mae asesu beth sy’n ‘ynni gwyrdd’ yn gallu bod yn waith cymhleth, gan fod angen ystyried beth sy’n garbon 
isel go iawn, a chynnwys ystyriaethau cymdeithasol a moesegol ehangach hefyd. Mae canllawiau pellach ar 
ystyr tariff ‘gwyrdd’ yn cael eu datblygu. Yn y cyfamser, cyfeiriwch at ein canllawiau ar brynu ynni gwyrdd, a’r 
erthygl hon ar y gwahaniaethau rhwng cyflenwyr ynni gwyrdd. 

Beth yw ystyr ‘gwrthbwyso’? 
Mae gwrthbwyso carbon yn ddull o wneud iawn am allyriadau carbon trwy ariannu prosiectau sy’n lleihau 
neu’n gwaredu carbon deuocsid o’r atmosffer.  Nid yw’n lleihau allyriadau ac fe ddylai fod yn ddewis olaf, 
wedi i fesurau eraill i leihau neu osgoi allyriadau gael eu harchwilio.  

Nes i chi gyrraedd carbon sero net byddwch chi’n dal i gynhyrchu allyriadau carbon net. Wedi i chi gyfrifo’ch ôl 
troed carbon, a lleihau’r hyn a allwch, efallai byddwch yn dymuno lliniaru effaith amgylcheddol yr allyriadau sy’n 
weddill trwy brynu gwrthbwysiadau.  

Gallwch ddarllen mwy am hyn yn nogfen mesur ôl troed carbon a gwrthbwyso carbon A Rocha UK. 

 

Adnoddau a gwybodaeth 
Gallwch gyrchu holl adnoddau Eco Church ynghyd ag adnoddau sy’n ymwneud yn benodol â’r categori 
Adeiladau ac Ynni trwy ein gwefan.  

 

Targedau sero net llywodraeth y Deyrnas Unedig 

Cyflwynodd llywodraeth y Deyrnas Unedig ddwy ddogfen strategaeth i gyrraedd sero net: Net Zero Strategy 
(2021) a Powering Up Britain: The Net Zero Growth Plan (2023). Yn 2024, cyhoeddwyd adolygiad dilynol o 
gynlluniau a chynnydd y Deyrnas Unedig ar gyfer cyrraedd sero net erbyn 2050. 

 

Uchelgais sero net yr enwadau 

Yr amgylchedd | Byddin yr Iachawdwriaeth 

Mae’r Eglwys Ddiwygiedig Unedig (URC) wedi ymrwymo i leihau allyriadau carbon ar draws holl fywyd yr 
eglwys, gweler yr adnoddau ar gyfer Eglwys Fwy Gwyrdd. 

Mae Eglwys Loegr wedi cynhyrchu map ffordd cynhwysfawr tuag at Garbon Sero Net 2030 a chyflwyniad i 
Sero Net ar gyfer ei heglwysi. 

Tuag at Sero Net yr Eglwys yng Nghymru 

Mae’r Eglwys Fethodistaidd yn darparu canllawiau ac adnoddau i helpu eglwysi i lunio Llwybr Carbon Sero 
Net.  

 

Offer ac adnoddau sero net a lleihau carbon 

Yn ei dogfen ‘A practical path to net zero carbon for our churches’ mae Eglwys Loegr yn cyflwyno fframwaith 
defnyddiol sy’n berthnasol i eglwysi pob enwad. Mae’r adran hon yn adlewyrchu’r fframwaith hwnnw yn 
gyffredinol. 

Canllawiau ac adnoddau ar leihau effaith ein hadeiladau, ein harian a’n teithiau gan yr Eglwys Fethodistaidd. 

Adnoddau’r Eglwys yng Nghymru. 

Mae gan Esgobaeth Sheffield ganllawiau a thempledi rhagorol ynghylch cynnal a chadw eich adeilad. 

Mae Climate Stewards yn darparu offer am ddim i fesur, lleihau a gwrthbwyso carbon ar gyfer unigolion, 
eglwysi a sefydliadau eraill. 

http://ecochurch.arocha.org.uk/resources


 
Enghreifftiau o Bolisïau Amgylcheddol 

Parish Environmental Policy model template for Churches in the Diocese of Newcastle 

St Mark’s Methodist Church Environmental Policy 

St Andrew’s Ealing URC Environmental Policy 

 

Pynciau eraill y sonnir amdanynt yn y categori Adeiladau ac Ynni yn yr arolwg 

Canllaw Climate resilient Churches ac adnoddau pellach gan Eglwys Loegr. 

Warm Welcome sy’n ymgyrch i gefnogi mannau sy’n estyn ‘croeso cynnes a phaned’. 

Mae Warm spaces in England: an evidence review and toolkit for local organisations yn ganllaw i sefydliadau 
lleol sy’n cynnig mannau cynnes neu oer i’r gymuned leol.  

Ethical Purchasing Guide for Churches  gan Just Money 

 

Darllen pellach 

Saving Us: A Climate Scientist’s Case for Hope and Healing in a Divided World (2022) gan Katharine Hayhoe 

How Bad are Bananas?: The Carbon Footprint of Everything (2010) gan Mike Berners-Lee 

There Is No Planet B: A Handbook for the Make or Break Years (2021) gan Mike Berners-Lee  

A Christian Guide to Environmental Issues (2021) gan Martin Hodson a Margot Hodson 

Erthygl Climate Stewards ynghylch hufen iâ a gwrthbwyso carbon 

